
ABSTRAK 

 
 

Kajian ini bertujuan untuk mengkaji kesan e-buku cerita terhadap elemen intonasi, 
ekspresi muka dan gaya penyampaian kemahiran bercerita kanak-kanak. Kajian 
berbentuk kuantitatif ini dijalankan dalam kalangan murid sekolah jenis kebangsaan 
Tamil (SJKT) tahap dua yang berumur antara 10 hingga 12 tahun.  Kumpulan murid 
sekolah dari dua buah sekolah jenis berkenaan yang berada di kawasan pedalaman di 
negeri Johor telah terpilih dan  dibahagikan kepada kumpulan kawalan seramai 30 
orang murid dan kumpulan rawatan seramai 30 murid lagi. Data kuantitatif berbentuk 
markah penilaian dikumpulkan melalui ujian bercerita pra dan ujian bercerita pasca. 
Hasil ujian-T terhadap min ujian bercerita bagi kedua-dua kumpulan menunjukkan 
terdapat peningkatan dalam kemahiran bercerita yang signifikan di dalam kumpulan 
rawatan berbanding kumpulan kawalan p > 0.05. Tiga ujian-T turut dilakukan secara 
khusus dan berasingan terhadap min markah intonasi, min markah ekspresi muka dan 
min markah gaya persembahan masing-masing di antara kumpulan kawalan dan 
rawatan. Didapati, ketiga-tiga hasil ujian-T turut menunjukkan peningkatan intonasi, 
ekspresi muka dan gaya persembahan yang signifikan di dalam kumpulan rawatan 
berbanding kumpulan kawalan p > 0.05.  

THE EFFECT OF USING ELECTRONIC BOOKS ON THE ACHIEVEMENT 

OF ELEMENTS OF INTONATION, FACIAL EXPRESSIONS AND STYLE 
OF PRESENTING STORYTELLING SKILLS AMONG TAMIL SCHOOL 

STUDENTS 
 
 
 

ABSTRACT 
 

 
This study aims to examine the effect of electronic story books on the elements of 
intonation, facial expressions and delivery style of children's storytelling skills. This 
quantitative study was conducted among students of Tamil school (SJKT) level two 
who are between 10 and 12 years old. A group of school pupils from two schools 
located in the rural areas of the state of Johor were selected and divided into a control 
group of 30 students and a treatment group of another 30 students. Quantitative data 
in the form of evaluation scores were collected through a pre-telling test and a post-
telling test. The results of the T-test against the mean of the storytelling test for both 
groups showed that there was a significant increase in storytelling skills in the 
treatment group compared to the control group p > 0.05. Three T-tests were also 
performed specifically and separately on the mean score of intonation, mean score of 
facial expression and mean score of presentation style respectively between the control 
and treatment groups. It was found that all three T-test results also showed a significant 
increase in intonation, facial expression and presentation style in the treatment group 
compared to the control group p > 0.05. 

BAB 1 

 

 

 

 

PENDAHULUAN 

 

  

 

 

1.1 Pengenalan 

 

Kanak-kanak adalah permata kecil yang mempunyai potensi unik dan indah untuk 

digilap dan dikembangkan. Dalam meningkatkan potensi diri kanak-kanak, dorongan 

dan sokongan amat diperlukan. Keyakinan diri yang terbina menjadi suatu kekuatan dan 

motivasi bagi kanak-kanak supaya belajar, memajukan diri, mempertajamkan daya 

intelek dan mengatasi cabaran yang dihadapi oleh mindanya. Sesungguhnya kanak-

kanak ini adalah anugerah dan amanah Tuhan kepada kita (Askar, 2012). 

 

 Otak kanak-kanak dikatakan mengandungi 100 billion sel saraf (neuron) yang 

mana akan membina perhubungan apabila sel-sel dirangsang. Ini membuktikan bahawa 

peringkat awal perkembangan kanak-kanak adalah tempoh formatif dan merangkumi 

detik-detik kritikal dalam pembangunan seseorang individu. 

Piaget pula mendapati kemampuan mental manusia muncul di tahap tertentu dalam 

proses perkembangan yang mana umur dua hingga tujuh tahun berada pada tahap pra 

operasi. Teori Eric Erickson dan tahap psikososialnya menyatakan kanak-kanak yang 

berada dalam peringkat sekolah rendah perlu diberi galakan dan peluang untuk bertanya 

serta meneroka sesuatu sendiri (Asrowi et al., 2019). Ini jelas menunjukkan kanak-

kanak mempunyai keupayaan untuk menerima sebarang pengetahuan yang diajarkan. 

 

 Kejayaan masa depan kanak-kanak bergantung pada persediaan yang diterima 

sebelum berumur tujuh tahun. Kanak-kanak di peringkat umur enam hingga 12  tahun 

adalah peringkat paling utama dan paling laju perkembangan mereka berbanding 

dengan peringkat-peringkat atau tahap umur yang lebih dewasa dalam kehidupan 

seorang insan (Hassan 2018). Selain daripada pendidikan akademik, kemahiran 

berinteraksi kanak-kanak pada tahap ini dapat membantu pembangunan sosial, emosi 

dan mental sebagai persiapan sebelum melangkah ke alam pendidikan formal. Oleh 

yang demikian itu, kebanyakan objektif pembelajaran bagi kanak-kanak pada usia ini 

adalah bertujuan untuk menyediakan pengalaman pembelajaran yang baik kepada 

mereka (Ayres, 2017a). Selain itu ia juga bertujuan untuk menyuburkan potensi mereka 

dalam semua aspek perkembangan, menguasai kemahiran asas dan memupuk sikap 

yang positif di dalam diri kanak-kanak. 

    

Selaras dengan kemajuan pesat dalam pendidikan, pelbagai teknologi telah 

digunakan bagi meningkatkan mutu pembelajaran dalam kalangan kanak-kanak dan 

salah satu daripada teknologi tersebut ialah teknologi e-buku. E-buku juga lebih dikenali 

sebagai buku elektronik atau buku digital versi elektronik. Ia juga boleh merangkumi 

pelbagai jenis bahan bacaan lain seperti majalah, surat khabar dan buku cerita. Dalam 

erti kata lain, kemudahan e-buku boleh dikaitkan sebagai perpustakaan maya (Rojeski, 

2012).   

 

E-buku atau buku elektronik adalah sejenis medium penyampaian maklumat 

yang merujuk kepada penggunaan data elektronik sebagai buku yang mengandungi 

pelbagai maklumat. E-buku terdapat dalam bentuk berbayar atau secara percuma dan 

kebanyakan e-buku dihasilkan dalam bentuk fail .pdf atau seumpamanya bagi 

memudahkan setiap individu membacanya di komputer atau peranti. Fail e-buku juga 

terdiri daripada pelbagai format seperti *.htm, *.txt, *.doc dan *.pdf. Menurut 

A.Sadik.(2018), e-buku boleh diklasifikasikan kepada tiga kategori mengikut 

kandungannya seperti berikut: (i) cerita kartun, (ii) cerita yang meneliti peristiwa 

sejarah, dan (iii) cerita yang digunakan khusus untuk memberikan mesej atau nilai 

moral. 

 

Penggunaan e-buku sebagai bahan atau alat bantu mengajar sewaktu pengajaran 

dan pembelajaran dikatakan mempunyai banyak kelebihan tersendiri. Ia perlu dikaji dan 

dibincangkan dengan lebih lanjut. Oleh itu, kajian ini cuba mengaitkan penggunaan e-

buku dalam pengajaran dan pembelajaran dan potensinya dalam meningkatkan tiga 

kriteria utama kemahiran bercerita iaitu intonasi, ekspresi muka dan gaya penyampaian. 

Kemahiran ini merupakan sebahagian daripada objektif pembelajaran dalam mata 

pelajaran Bahasa Tamil untuk kanak-kanak yang berada di Tahap Dua, yang berumur 

di antara 10 hingga 12 tahun (Ayres, 2017b). 

1.2 Latar Belakang Kajian 

 

Kebiasaannya, teknologi adalah alat yang memudahkan seseorang manusia memenuhi 

keperluan mereka, manakala maklumat adalah data yang tersusun dari pelbagai sumber 

(Norsalleh & Sahat, 2014). Pembangunan modal insan dan penggunaan teknologi 

maklumat telah menjadi dua perkara yang penting dijelaskan dan diberikan tumpuan 

dalam Rangka Rancangan Jangka Panjang Ketiga (RRJP3) dan Pelan Induk 

Pembangunan Pendidikan (PIPP) 2006-2010 (Bahagian Perancangan dan Penyelidikan 

Dasar Pendidikan, 2006). Pelan Pembangunan Pendidikan Malaysia 2013-2025 yang 

diperkenalkan oleh Kementerian Pendidikan Malaysia juga telah meletakkan matlamat 

untuk memanfaatkan teknologi maklumat di dalam pengajaran dan pembelajaran 

(Kementerian Pendidikan Malaysia, 2021).  

 

 Penggunaan teknologi maklumat sebagai alat bantu mengajar dalam bidang 

pendidikan bukanlah sesuatu yang baharu di Malaysia. Penggunaan teknologi maklumat 

telah diperkenalkan di Malaysia sejak awal tahun 80-an dan di negara-negara maju 

seperti Amerika Syarikat sejak tahun 60-an. Penubuhan kelab komputer pada tahun 

1983 di sekolah-sekolah Malaysia menjadi asas kepada pelajar dan guru menggunakan 

komputer sebagai salah satu alat dalam proses pengajaran dan pembelajaran (Rao et al., 

1991). Usaha ini terus berkembang setelah bekas perdana menteri Malaysia Tun Dr 

Mahathir Mohamad melakukan pelbagai perubahan dalam sistem pendidikan negara. 

 

Kewujudan Sekolah Bestari dan Koridor Raya Multimedia (MSC) terus 

memajukan sistem pendidikan negara Malaysia. Kemahiran guru perlu dipertingkatkan 

lagi dan disesuaikan dengan keperluan teknologi maklumat pada era masa kini. Pada 

masa kini, pembelajaran menggunakan teknologi maklumat sebagai alat bantu mengajar 

dikatakan menjadi satu keperluan penting dalam proses pengajaran dan pembelajaran. 

Rajah 1.1 menunjukkan contoh bahan berasaskan teknologi maklumat yang disediakan 

oleh pihak kementerian. 

 

 

 

 

 

 

 

 

Rajah 1.1. Platform Kementerian Pendidikan Malaysia yang menawarkan 
himpunan e-buku untuk keperluan sekolah menengah dan sekolah.        
(https://play.google.com/store/apps/details?id=com.kotabuku.kpm) 
    

 

Sejajar dengan itu, kementerian berusaha untuk menggalakkan kesemua 

peringkat masyarakat untuk memanfaatkan teknologi maklumat bagi meningkatkan 

kecekapan cara penyampaian pendidikan. Pengunaan teknologi maklumat dalam 

pengajaran dan pembelajaran dilihat sebagai alat yang sangat penting bagi menarik 

minat seseorang murid. Ia boleh diaplikasikan dalam semua mata pelajaran termasuk 

mata pelajaran bahasa. Pengetahuan dan kemahiran menggunakan aplikasi atau alatan 

berasaskan teknologi maklumat di dalam pendidikan dijangka mampu menyokong dan 

memperbaiki kaedah pengajaran guru menjadi lebih inovatif dan menarik 

(Chukwuemeka & ChMC, 2020).  

1.2.1 Latar Belakang Mata Pelajaran Bahasa Tamil Di Sekolah-Sekolah 

 

Selepas Parti Perikatan menang  dalam pilihan raya pada tahun 1955, pendidikan 

menjadi matlamat penting di Tanah Melayu.. Tun Abdul Razak telah dilantik menjadi 

Menteri Pelajaran Tanah Melayu. Dengan bantuan 15 orang ahli legislatif, beliau telah 

mengkaji sistem pendidikan di Tanah Melayu. (Santhiram.R,1997) Selepas kemunculan 

Laporan Razak pada tahun 1956, keadaan  pendidikan  Tamil di Tanah Melayu telah 

memasuki era baru. Boleh dikatakan Pendidikan Tamil telah diselamatkan oleh Laporan 

Razak.  Laporan Razak memberi peluang kepada kaum India untuk terus belajar bahasa 

Tamil di Tanah Melayu di peringkat rendah iaitu bagi kanak-kanak yang berumur 7 

tahun hingga 12 tahun. Murid-murid ini mempelajari mata pelajaran Bahasa Tamil 

selama enam tahun di sekolah rendah dan lima atau enam tahun di sekolah menengah 

serta dua tahun di peringkat pra universiti, iaitu tingkatan 6. Mata pelajaran ini dirancang 

dan digubal seperti mata pelajaran-mata pelajaran lain yang menyumbang ke arah 

membina insan yang baik, seimbang dan harmonis dari segi intelek, rohani, emosi dan 

jasmani yang selaras dengan hasrat Falsafah Pendidikan Negara (FPN).  

 

Justeru, mata pelajaran Bahasa Tamil juga perlu diajar menggunakan teknologi 

maklumat sama ada yang disediakan oleh pihak Kementerian Pendidikan Malaysia, 

yang diperolehi ataupun yang disediakan sendiri oleh guru mengikut kesesuaian. Untuk 

itu, guru-guru harus mempunyai kemahiran teknologi maklumat bagi mengendalikan 

bahan berasaskan teknologi maklumat dalam pengajaran dan pembelajaran Bahasa 

Tamil dengan yakin dan lancar (Ebied & Rahman, 2015). 

1.2.2 Kemahiran Bercerita Sebagai Sebahagian Kurikulum Bahasa Tamil 
Sekolah Rendah 
 

Sebahagian kurikulum bahasa di sekolah rendah terutamanya dalam mata pelajaran 

Bahasa Tamil sangat memberi penekanan kepada kemahiran bertutur. Salah satu aspek 

kemahiran bertutur dalam mata pelajaran Bahasa Tamil adalah kemahiran bercerita di 

dalam Bahasa Tamil. Menurut Yilmaz et al. (2020), kemahiran bercerita sebenarnya 

merupakan salah satu kemahiran yang penting dalam konteks kemahiran bahasa dalam 

kurikulum bahasa di sekolah rendah dan hal ini merupakan satu fokus yang selaras 

dalam penerapan mana-mana bahasa termasuk Bahasa Tamil, Bahasa Melayu dan 

Bahasa Inggeris. 

 

Murid-murid perlu berupaya menguasai kemahiran bercerita sebagai sebahagian 

objektif pembelajaran bagi mata pelajaran berkenaan. Jika murid tidak dapat menguasai 

kemahiran bercerita di dalam Bahasa Tamil, secara tidak langsung ia menunjukkan 

kelemahan murid menguasai kemahiran bertutur dalam Bahasa Tamil dengan baik. Oleh 

itu, penekanan banyak diberikan kepada aktiviti-aktiviti bercerita oleh murid-murid di 

dalam kelas-kelas Bahasa Tamil di sekolah-sekolah jenis kebangsaan Tamil (Folb et al., 

2011).  

Rajah 1.2. Contoh pertandingan bercerita anjuran Jabatan Pendidikan Negeri Perak 
(Sumber: Laman Facebook SBPI (2021). 
 

Menyedari terdapat pelbagai manfaat yang boleh diperolehi daripada kemahiran 

bercerita, Kementerian Pendidikan Malaysia melalui Jabatan Pendidikan Negeri 

sentiasa memberi galakan penuh kepada sekolah-sekolah di Malaysia untuk 

menjalankan dan menggalakkan murid sekolah untuk menyertai pertandingan bercerita 

di pelbagai peringkat. Rajah 1.2 menunjukkan contoh poster pertandingan bercerita 

anjuran Jabatan Pendidikan Negeri Perak.  

 

Lazimnya, kriteria-kriteria kemahiran bercerita yang ditekankan dalam 

pertandingan bercerita termasuklah intonasi murid, ekspresi muka murid dan gaya 

penyampaian murid (Gilbert & Fister, 2015). Rajah 1.3 menunjukkan contoh borang 

pengadilan markah pertandingan bercerita yang dilaksanakan di sebuah sekolah di 

Johor. 

 

Bagi persediaan sebelum menghadapi pertandingan bercerita, murid-murid yang 

terlibat kerap menjalankan latihan secara bersemuka bersama guru atau berlatih di 

dalam kelas. Mereka akan diberi peluang untuk memilih cerita yang ingin disampaikan 

sebelum memulakan latihan dan cerita-cerita yang berkenaan pula biasanya diperolehi 

daripada buku-buku cerita berbentuk fizikal yang perlu dibaca dan dihafal oleh para 

murid (Heath, 2018). Pendedahan dan pengukuhan kemahiran bercerita juga berlaku 

melalui teknik pengajaran secara konvensional ini apabila para murid ditunjuk ajar dan 

diberi teguran jika melakukan kesilapan secara langsung oleh guru mereka sewaktu 

latihan. 

  

 

 

 

 

 

 

Rajah 1.3. Contoh borang pengadilan markah pertandingan  bercerita di sebuah sekolah   
di  Johor. 

1.3 Penyataan Masalah 

 

Kelemahan murid dalam mata pelajaran Bahasa Tamil sering berlaku walaupun 

pelbagai usaha telah diambil oleh guru semasa sesi pembelajaran dan pengajaran (PdP) 

(Vasantha, 2005). Menurut Sugana (2007), kaedah pengajaran adalah antara punca 

utama kelemahan itu berlaku. Kebanyakan guru-guru Bahasa Tamil di sekolah rendah 

masih mengekalkan penggunaan kaedah konvensional semasa mengajar Bahasa Tamil. 

Penggunaan kaedah konvensional dalam P&P Bahasa Tamil yang berpusatkan guru 

sering dikaitkan dengan pengajaran dan pembelajaran yang tidak menarik perhatian 

pelajar dan boleh membosankan. Hal ini ditambah lagi apabila kurangnya perlaksanaan 

aktiviti amali yang diberikan oleh guru.  

 

Alat bantuan mengajar yang kurang menarik digunakan oleh guru-guru Bahasa 

Tamil ini. Kekurangan kemahiran dalam penggunaan teknologi menyebabkan guru-

guru ini agak sukar untuk mengubah alat bantuan mengajar mengikut kesesuaian dan 

seterusnya sukar mengubah gaya pengajaran mereka.  Ramai guru Bahasa Tamil dilihat 

masih kekal berasa selesa dengan gaya pengajaran yang melibatkan kaedah tradisional. 

Ada juga segelintir  guru - guru Bahasa Tamil yang tidak berusaha langsung untuk 

menggunakan sebarang alat bantu mengajar berasaskan teknologi maklumat dalam 

proses pengajaran dan pembelajaran mereka disebabkan mereka mempunyai sikap 

negatif terhadap bahan berasaskan teknologi (Sugana, 2007). 

 

Alagesan  (2012) menjalankan  kajian  untuk mengenal  pasti sikap,  kemahiran  

dan halangan  dalam  penggunaan  teknologi maklumat  bagi  pengajaran  dan 

pembelajaran Bahasa  Tamil  di  sekolah-sekolah  menengah  di Selangor. Kajian ini 

melibatkan 179  guru-guru  Bahasa Tamil sekolah menengah dari 10 daerah di selangor. 

Dapatan kajian beliau menunjukkan guru-guru berkenaan mempunyai kemahiran yang 

sederhana dalam penggunaan bahan-bahan berasaskan teknologi maklumat serta 

penggunaan  pengoperasian komputer, internet, e-mail dan perkakasan teknologi 

maklumat dan mempunyai kemahiran yang sederhana dalam penggunaan perisian-

perisian komputer secara umum. 

 

Alagesan (2012) menyenaraikan antara punca-punca-guru Bahasa Tamil tidak 

menggunakan bahan berasaskan teknologi maklumat dalam pengajaran dan 

pembelajaran Bahasa Tamil adalah: (i) kekurangan kemahiran berkaitan teknologi 

maklumat, dan (ii) kekurangan kemudahan teknologi maklumat di sekolah. Guru guru 

Bahasa Tamil perlu mempunyai kemahiran dalam penggunaan teknologi maklumat 

selaras dengan usaha KPM yang menyediakan pelbagai prasarana seperti makmal 

komputer dan pengaksesan Internet di sekolah. Namun masih terlalu ramai guru-guru 

Bahasa Tamil yang tidak mempunyai kemahiran langsung dalam penggunaan teknologi 

maklumat (Alagesan, 2012). Kemahiran guru yang tidak memuaskan dalam 

menggunakan teknologi maklumat menyebabkan guru-guru tidak dapat menggunakan 

bahan-bahan berasaskan teknologi maklumat seperti CD-ROM, internet, komputer riba 

dan sebagainya (Mohd Hasril, 2009).  

 

Jika guru-guru Bahasa Tamil ini mempunyai kemahiran yang tinggi dalam 

menggunakan teknologi maklumat nescaya mereka tentu akan dapat memaksimumkan 

penggunaan teknologi maklumat di dalam pengajaran dan pembelajaran Bahasa Tamil 

dengan baik (Alagesan, 2012), sama seperti mana yang dinyatakan oleh Lawson dan 

Source (2000) iaitu hanya guru-guru yang mempunyai kemahiran teknologi maklumat 

sahaja berusaha menggunakan bahan-bahan berasaskan teknologi maklumat di dalam 

pengajaran mereka. Guru-guru yang tidak mempunyai kemahiran teknologi maklumat 

dan kurang berusaha untuk mempelajarinya tidak akan mencuba untuk mencari alat 

bantuan mengajar yang lebih menarik dan akan terus-menerus bersikap negatif. Walau 

bagaimana pun, masalah ini bukan hanya berlaku di kalangan guru-guru Bahasa Tamil 

sahaja kerana kajian Mahmud dan Ismail (2010) telah mendapati penggunaan teknologi 

maklumat dalam kalangan guru secara umum didapati masih agak rendah. 

 

Menurut Pelgrum (2001), sebarang usaha kerajaan tidak akan berjaya selagi 

guru-guru tidak mempunyai pengetahuan dan kemahiran teknologi maklumat yang baik. 

Walaupun Malaysia mempunyai satu sejarah panjang dalam penggunaan teknologi di 

bilik darjah, hasil penyelidikan menunjukkan bahawa guru-guru masih tidak 

mengoptimumkan penggunaan teknologi. Namun begitu, tidak boleh dinafikan bahawa 

salah satu punca yang turut menghalang guru daripada menggunakan teknologi 

maklumat di dalam pengajaran dan pembelajaran mereka adalah disebabkan kekurangan 

kemudahan teknologi maklumat terutama di sekolah (Alagesan, 2012). 

 

 Seorang guru seharusnya menggunakan pelbagai kaedah mengajar bagi tujuan 

proses pengajaran dan pembelajaran dalam mana-mana mata pelajaran termasuk dalam 

pengajaran bahasa secara lebih menarik dan lebih inovatif. Bila dilihat dari segi lain, 

ada kemungkinan juga guru-guru kurang bermotivasi atau tidak mendapat pendedahan 

secukupnya kepada keupayaan teknologi maklumat yang boleh memudahkan dan 

membantu mencapai hasil yang baik jika dipilih, dibina atau diubahsuai seterusnya 

digunakan dengan baik di dalam kelas-kelas pengajaran dan pembelajaran (Jeong, 2012, 

pp. 390–408). 

Terdapat beberapa standard pembelajaran yang berkait rapat dengan kemahiran 

bercerita dalam Bahasa Tamil. Dikatakan ramai murid tidak dapat menguasai kemahiran 

tersebut dengan sepenuhnya. Oleh itu, kajian ini benar-benar ingin mengkaji kesan 

pengajaran dan pembelajaran yang mengintegrasikan bahan berasaskan teknologi 

maklumat untuk digunakan sebagai alat bantu mengajar. Di dalam kajian ini, alat yang 

dipilih, dibangunkan dan diubahsuai adalah dalam bentuk e-buku. Manakala pengajaran 

dan pembelajaran berkaitan kemahiran bercerita dalam Bahasa Tamil menjadi 

sebahagian fokus utama kajian ini, merangkumi tiga kriteria kemahiran bercerita iaitu 

intonasi, ekspresi muka dan gaya persembahan (Li et al., 2021).  

 

 

1.4 Matlamat dan Objektif Kajian  

 

Matlamat kajian ini adalah untuk mengkaji potensi e-buku cerita dengan ciri tambahan 

terhadap peningkatan kemahiran bercerita kanak-kanak. 

 

Kajian ini dijalankan berdasarkan objektif-objektif  yang berikut: 

i) Bagi meninjau elemen – elemen yang boleh diterap di dalam e-buku bagi 

membantu murid menguasai kemahiran bercerita. 

ii) Membangunkan dua jenis e-buku cerita berbahasa Tamil (satu daripadanya 

mempunyai ciri tambahan berbentuk video – video contoh penyampaian- dipanggil 

sebagai e-buku EKSTRA). 

iii) Membandingkan kesan penggunaan kedua-dua jenis e-buku cerita terhadap 

peningkatan kemahiran bercerita dari segi intonasi, ekspresi muka dan gaya 

penyampaian serta secara keseluruhan. 

1.5 Persoalan Kajian  

 

i) Apakah elemen – elemen yang boleh diterap di dalam e-buku bagi membantu 

murid menguasai kemahiran bercerita ? 

ii) Bagaimanakah cara untuk membangunkan dua jenis e-buku cerita berbahasa 

Tamil (satu daripadanya mempunyai ciri tambahan berbentuk video – video contoh 

penyampaian – dipanggil sebagai e-buku EKSTRA) ? 

iii) Apakah kesan penggunaan kedua–dua jenis e-buku cerita terhadap peningkatan 

kemahiran bercerita dari segi intonasi, ekspresi muka dan gaya penyampaian serta 

secara keseluruhan ? 

 

 

1.6 Hipotesis Kajian 

 

H01: Tiada perbezaan yang signifikan dalam kemahiran bercerita secara keseluruhan 

antara kanak-kanak yang menggunakan e-buku cerita EKSTRA dengan kanak-kanak 

yang menggunakan e-buku cerita biasa. 

H02:  Tiada perbezaan yang signifikan dalam intonasi antara kanak-kanak yang 

menggunakan e-buku cerita EKSTRA dengan kanak-kanak yang menggunakan e-buku 

cerita biasa. 

H03:  Tiada perbezaan yang signifikan dalam ekspresi muka antara kanak-kanak yang 

menggunakan e-buku cerita EKSTRA dengan kanak-kanak yang menggunakan e-buku 

cerita biasa. 

H04:  Tiada perbezaan yang signifikan dalam gaya penyampaian antara kanak-kanak 

yang menggunakan e-buku cerita EKSTRA dengan kanak-kanak yang menggunakan e-

buku cerita biasa. 

 

 

1.7 Batasan Kajian / Skop Kajian 

 

Kajian ini dijalankan di dua buah sekolah di Daerah Segamat, Johor, iaitu Sekolah Jenis 

Kebangsaan Tamil (SJKT) Ladang Segamat  seramai 30 orang murid dan Sekolah Jenis 

Kebangsaan Tamil (SJKT) Bandar Segamat seramai 30 orang murid. Responden di 

antara 10 hingga 12 tahun yang mengambil mata pelajaran bahasa Tamil di kedua-dua 

buah sekolah berkenaan.  

 

E-buku yang dibangunkan pula adalah menggunakan bahasa Tamil sepenuhnya. 

Terdapat dua jenis e-buku yang dibangunkan di dalam kajian ini dan digunakan sewaktu 

pengajaran dan pembelajaran Bahasa Tamil. Satu dinamakan sebagai e-buku biasa iaitu 

e-buku yang mengandungi cerita dan audio manakala satu lagi e-buku yang dinamakan 

e-buku ekstra mengandungi tambahan ciri untuk disesuaikan bagi mencapai objektif 

pembelajaran seperti mana yang disarankan di dalam model ASSURE (Luo et al., 2021).  

 

Selain itu, oleh kerana kajian ini berfokus kepada kesan-kesan pengajaran dan 

pembelajaran berasaskan model ASSURE yang berintegrasikan e-buku sebagai alat 

bantu mengajar, kajian ini hanya menumpukan kesan terhadap tiga kriteria utama 

kemahiran bercerita yang sentiasa dijumpai di dalam borang-borang pertandingan 

bercerita di peringkat sekolah dan kebangsaan iaitu intonasi, ekspresi muka dan gaya 

penyampaian murid sewaktu menyampaikan cerita mereka. 

 

 

1.8 Kepentingan Kajian 

 

Terdapat pelbagai kepentingan dan sumbangan kajian ini dalam merangka pendidikan 

yang menerapkan kemahiran-kemahiran yang relevan dengan keperluan global melalui 

penggunaan teknologi yang bersesuaian dan bertepatan. Kajian ini merupakan satu 

kajian yang berlandaskan kepada elemen penerapan teknologi sebagai satu pelengkap 

dan penyokong kepada proses pembelajaran dan pengajaran di dalam bilik darjah bagi 

memastikan bahawa murid-murid dapat mengembangkan kemahiran bercerita (Melinis, 

2011). Secara spesifiknya, terdapat beberapa aspek kepentingan yang tercetus menerusi 

pelaksanaan kajian ini. 

 

 

1.8.1 Pedagogi  

 

Pertama sekali, kajian ini menyumbang kepada perkembangan ilmu pengetahuan dari 

segi pelaksanaan pedagogi yang menggunakan teknologi baru bagi meningkatkan 

keberkesanan pedagogi dalam menerapkan kemahiran tertentu, khususnya kemahiran 

bercerita.   

 

Penggunaan e-buku dilihat sebagai satu teknologi baru yang akan mengubah 

pedagogi bahasa di sekolah dengan mewujudkan satu senario pembelajaran di mana 

para murid dapat meningkatkan kemahiran bercerita serta mengembangkan pelbagai 

kemahiran sampingan mereka. Penggunaan e-buku juga akan menerapkan konsep 

pendidikan yang berteraskan kepada aspek kolaborasi dan komunikasi yang dapat 

membantu para murid mencapai pelbagai aspek yang ditetapkan dalam kurikulum 

pendidikan, khususnya bahasa. Apabila e-buku digunakan sebagai satu bahan atau alat 

bantu mengajar di dalam bilik darjah, pedagogi secara tidak langsungnya akan berubah 

mengikut kebolehan dan kemampuan ciri-ciri e-buku bagi menerapkan kemahiran-

kemahiran serta elemen-elemen yang bersesuaian. Ini akan menjadikan pedagogi lebih 

menyeluruh ke arah mencapai keberkesanan pendidikan yang lebih berkualiti dalam 

jangka masa yang panjang. Contohnya, apabila e-buku digunakan untuk menerapkan 

kemahiran bercerita di dalam bilik darjah, nilai-nilai murni serta aspek-aspek 

komunikasi dan bidang pengetahuan sampingan seperti bahasa, sains dan juga teknologi 

dapat diterapkan secara langsung dan tidak langsung. Ini merupakan gambaran proses 

pengajaran dan pembelajaran yang holistik seperti yang disarankan dalam pencetusan 

idea pendidikan berteraskan teknologi (Mohammed et al., 2015).  

 

Oleh itu, pemilihan teknik pengajaran dan pembelajaran kemahiran bercerita 

menggunakan e-buku EKSTRA dapat dijadikan sebagai pendedahan kepada guru dan 

mungkin boleh menjadi teknik alternatif untuk menarik minat murid-murid yang lemah 

dalam bahasa Tamil terutamanya dalam topik kemahiran bercerita jika direka dan 

digunakan dengan baik. Hasil kajian ini juga boleh digunakan oleh guru-guru bahasa 

Tamil yang ingin mengajar para murid menggunakan kaedah e-buku EKSTRA tersebut. 

Selain itu, kajian ini diharap dapat memberi gambaran yang jelas serta dijadikan sebagai 

garis panduan yang berguna kepada semua pihak bagi meningkatkan lagi prestasi 

pengajaran dan pembelajaran serta mutu perkhidmatan dengan membekalkan 

kemudahan dan kecanggihan teknologi sedia ada yang seterusnya memberikan manfaat 

kepada semua pihak tersebut pada masa yang akan datang (Nyadzi, 2022). Kajian ini 

juga memberi galakan kepada para murid untuk menghayati cerita-cerita yang baik dan 

seterusnya memperoleh pengetahuan yang khusus dalam kemahiran bercerita serta 

penggunaan e-buku.  

 

Kajian ini turut diharap dapat mencetuskan minat para murid dalam aktiviti 

bercerita serta menonjolkan bakat mereka dalam pertandingan bercerita yang diadakan 

pada peringkat sekolah, daerah dan negeri oleh jabatan pendidikan sekolah rendah 

bahagian kokurikulum. 

 

 

1.8.2 Bidang Penyelidikan 

 

Bidang penyelidikan yang meneroka pelbagai aspek dalam pengajaran dan 

pembelajaran bahasa telah melalui pelbagai pembaharuan apabila setiap penyelidikan 

yang baru akan melaporkan pelbagai dapatan yang menawarkan input yang signifikan 

kepada bidang penyelidikan pendidikan bahasa (Phadung & Dueramae, 2018). Ini 

merupakan aspek penyelidikan yang sangat penting kerana ia menunjukkan kepentingan 

kajian tertentu terhadap sesuatu bidang penyelidikan yang luas. Oleh itu, kajian ini dapat 

menyumbang ke arah perkembangan ilmu pengetahuan mengenai penggunaan e-buku 

dalam mengembangkan pedagogi bahasa terutamanya dalam konteks penerapan 

kemahiran bercerita serta kemahiran komunikasi.  

Input menerusi dapatan kajian ini juga akan membantu penyelidik pada masa 

depan untuk meneroka aspek penggunaan e-buku dengan lebih mendalam bagi 

meningkatkan kemahiran bercerita serta memperoleh hasil kajian yang lebih kukuh. Ini 

merupakan satu proses yang sangat signifikan dalam sistem pendidikan negara kerana 

ia dapat mewujudkan satu budaya yang berlandaskan kajian saintifik dan bukti yang 

sahih bagi penerapan teknik dan strategi tertentu di dalam bilik darjah (Sreerema Banoo, 

2022). Secara tidak langsung, ini akan meningkatkan lagi tahap profesionalisme guru-

guru di Malaysia untuk terus melakukan eksperimen dengan mencuba pelbagai idea 

yang baru supaya mereka dapat terus meningkatkan kualiti pendidikan negara. 

 

 Hasil kajian ini diharapkan dapat memberi gambaran dengan jelas serta dapat 

dijadikan garis panduan yang berguna kepada semua pihak untuk meningkatkan lagi 

prestasi pengajaran dan pembelajaran serta mutu perkhidmatan dengan berbekalkan 

kemudhan dan kecanggihan teknologi yang ada bagi memastikan tahap keberkesanan 

dan kompetensi dapat dipertingkatkan lagi dari semasa ke semasa bagi manfaat masa 

hadapan (What Is Delegated Legislation - Types, Dis / Advantages, Case Laws, 2021). 

 

 

1.9 Definisi Operasi 

 

Kajian ini menggunakan beberapa istilah yang berkaitan dengan teknologi dan 

kemahiran yang mungkin sukar untuk difahami. Oleh itu, definisi operasi yang berikut 

boleh dirujuk untuk mendapatkan pemahaman lanjut berkenaan kajian ini: 

i) E-buku Biasa – E-buku biasa bermaksud buku elektronik yang biasa boleh 

didapati di laman web tanpa suara, video dan penuh dengan grafik. 

ii) E-Buku Ekstra – E-buku Ekstra membawa maksud buku elektronik yang 

dihasilkan oleh pengkaji sendiri dengan menyelitkan suara, muzik, video serta dipenuhi 

dengan grafik terkini.  

iii) E-buku (atau buku elektronik) - sejenis medium penyampaian maklumat yang 

merujuk kepada penggunaan data digital seperti buku yang mengandungi pelbagai 

maklumat dan pelbagai media dalam bentuk teks, gambar, audio, dan video.  

iv) Intonasi – turun naik atau tinggi rendah nada suara 

v) Ekspresi muka –  Ekspresi   membawa   maksud   pengucapan,   pencurahan   

perasaan,   rasa   hati   yangdilahirkan melalui tutur kata, reaksi muka, imej visual dan 

reaksi fizikal seperti pergerakantangan,   kaki   dan   badan   atau   keseluruhan   anggota. 

vi) Gaya Penyampaian -  Gerak geri yang ditunjukkan menggunakan tangan 

sewaktu bercerita/ menyampaikan sesuatu maklumat 

vii) Kemahiran Bercerita - kemahiran yang betul untuk mengujarkan cerita.  

viii) Alat bantu mengajar - bahan berasaskan teknologi atau media yang boleh 

merangsang atau menggerakkan pembelajaran. 

ix) PdP - pengajaran dan pembelajaran yang berlaku di sekolah 

x) Pengajaran berbantukan teknologi - penggunaan komputer/ cd rom/ buku digital 

dan sebagainya dalam pengajaran untuk membantu mempersembahkan bahan 

pengajaran kepada murid, memantau kemajuan murid atau murid memilih bahan 

pengajaran tambahan mengikut keperluan murid. 

1.10  Penutup 

 

Kesimpulannya, bab ini telah berjaya melihat kepada konsep asas dalam kajian ini iaitu 

penggunaan e-buku EKSTRA dalam menerapkan 3 elemen utama kemahiran bercerita 

yang berlandaskan kepentingan kemahiran bercerita dalam bahasa Tamil dan bagaimana 

e-buku EKSTRA memainkan peranan dalam memastikan pedagogi yang lebih 

berkesan. Penyataan masalah telah memperlihatkan beberapa isu utama dalam 

pendidikan bahasa terutamanya dari sudut penerapan kemahiran bercerita dan 

bagaimana ia mencetuskan konflik dalam pencapaian pendidikan yang lebih berteraskan 

aspek pendidikan abad ke-21. Dalam bab yang seterusnya, kerangka teori kajian ini akan 

dihuraikan bersama kajian-kajian lepas yang berkaitan (Zhang et al., 2021). 

 

 

  




